BOSNA I HERCEGOVINA JE UNITARNA DECENTRALIZIRANA DRŽAVA

Što se tiče prigovora o obliku vladavine, da li je BiH republika ili monarhija, to u svome nazivu nemaju ni Švicarska, ni SAD, ni Ruska Federacija, pa niko ne smatra da su to samim po sebi defektne države. Kao što znamo SAD i Švicarska, danas spadaju u sam vrh demokratskih izgrađenih država.


Drugi prigovor da u BiH Ustavom nije definiran oblik državnog uređenja (federacija, konfederacija ili unija), također, ne bi trebalo biti nedostatak za njeno normalno funkcioniranje, da nije opstrukcije sljedbenika esdeesovske političko pravne doktrine u čijoj suštini je nepostojanje bilo kakve Bosne i Hercegovine.


U ustavnoj teoriji postoje još dva oblika državnog uređenja koja se u kontekstu rasprave o Bosni i Hercegovini ne spominju, a to su centralizirana i decentralizirana unitarna ili prosta država. U vrijeme svoje srednjovjekovne političke egzistencije Bosna se sastojala od oblasti: Usore, Soli, Donji kraji, Završje, Primorje, Hum i Podrinje s Polimljem i tzv. Kraljevom zemljom od Vranduka do Vrhbosne. Pod suverenitetom Osmanlija, Bosna je bila podijeljena na sandžake, kao oblasne uprave, koju organizaciju je preuzela i Austro-Ugarska monarhija, a sa istom podjelom na oblasti Bosna i Hercegovina je 1918. godine ušla u Kraljevinu Srba, Hrvata i Slovenaca. Sa obnovom državnosti 1943. (ZAVNOBiH) Bosna i Hercegovina je sa skoro identičnom podjelom na okruge 1945. godine i oblasti 1949. - 1952. godine dočekala uvođenje komunalnog sistema 1955. godine, kada je podijeljena bila samo na srezove i općine, a od kraja šezdesetih godina samo na općine kao društveno političke zajednice sa širokim državnim prerogativima.


Nema nikakve dileme da se BiH danas prema Ustavu iz Dejtona decentralizirana država sa dva autonomna multietnička entiteta, koji je po širini svojih nadležnosti i ustavom definiranoj pretpostavljenoj nadležnosti približava federaciji. Međutim, Bosna i Hercegovina po ustavnoj definiciji nije federacija, jer entiteti nisu države, a još manje može biti konfederacija ili unija, kakvu je smatra prof. dr. Rajko Kuzmanović u svome udžneniku Ustavno pravo iz 1999. godine, jer entiteti nisu suverene države, koje bi se u nju ujedinile. Samo je Bosni i Hercegovini međunarodna zajednica priznala državni suverenitet.


Zato smatramo da imaju najmanje dva pravna osnova u postojećem Ustavu BiH da se Bosna i Hercegovina može smatrati unitarnim decentraliziranim oblikom državnog uređenja. Jedan pravni osnov se nalazi u ustavnom definiranju Bosne i Hercegovine, a drugi u predstavljanju naroda, a ne entiteta u zakonodavnoj i izvršnoj vlasti Bosne i Hercegovine.


Nigdje u Ustavu se ne može naći pravni osnov da je Bosna i Hercegovina složena država. U članu I-1. ustava BiH piše: "Republika Bosna i Hercegovina, čije je zvanično ime od sada "Bosna i Hercegovina", nastavlja svoje pravno postojanje po međunarodnom pravu kao država, sa unutrašnjom strukturom modificiranom ovim Ustavom..." (podvukao - O.I.). Unutrašnja struktura modificirana ovim Ustavom sadržana je već u istom članu, u tač. 3.: "Bosna i Hercegovina se sastoji od dva entiteta: Federacije Bosne i Hercegovine i Republike Srpske (u daljem tekstu "entiteti")".


Nisu slučajno i Federacija i Republika Srpska nazvane entitetima. Upravo zato da se Bosni i Hercegovini očuva njena unutrašnja struktura nepodijeljene suverene države. Dakle, BiH nije sastavljena iz dvije države, već iz dva entiteta. Da je ustavotvorac htio da BiH bude sastavljena iz dvije države on bi to i  rekao. Ustavotvorac ni Federaciju, ni Republiku Srpsku nije vidio kao države, već kao entitete jedne države, a ta država je Bosna i Hercegovina. Da ne bi bile nekim slučajem shvaćene kao države, on ih je nazvao entitetima samo jedne države, a to je BiH. Zato nije slučajno na kraju tač. 3. u zagradi rečeno da će se i Federacija i republika Srpska "u daljem tekstu (nazivati -O.I.) entiteti".

Drugi pravni osnov po kojem se Bosna i Hercegovina može smatrati unitarnom decentraliziranom državom jeste što se ustavni pojam "institucije Bosne i Hercegovine",  ne smije zloupotrebljavati već odomaćenim, a neustavnim nazivom "zajedničke" institucije BiH. U Ustavu BiH, nema "zajedničkih institucija BiH", već samo institucije BiH. Šta to znači sa stanovišta definiranja oblika državnog uređenja BiH? To znači, da institucije BiH, nisu "zajedničke institucije" entiteta kako se želi nametnuti, naročito od političkih predstavnika Republike Srpske, već da su to, mimo volje entiteta, originerne institucije Bosne i Hercegovine kao suverene države, kojima pravnu egzistenciju, nadležnosti i funkcije osigurava sam Ustav, a ne politička volja entiteta. Ovakav pristup tumačenju institucija BiH, ne kao izvedenih iz volje entiteta, već kao originernih, izvornih ustavnih institucija BiH, podržava i sadržaj člana IX.3. ustava BiH koji glasi: "Funkcioneri imenovani na položaje u institucijama Bosne i Hercegovine, u pravilu, odražavaju sastav naroda Bosne i Hercegovine", dakle, ne naroda u entitetima, niti entitete, već naroda sa područja cijele Bosne i Hercegovine.


Šta ovakav pristup znači? On znači da Bosna i Hercegovina u ovom Ustavu nije definirana ni kao federacija naroda, ni kao federacija entiteta. Zato treba praviti razliku između suvereniteta države (u savremenoj politologiji i pravu, država se sve više shvaća kao država nacije državljana) i suvereniteta političkog naroda, građana dotične političke zajednice, a ne krvnih i plemenskih srodnika. To znači da u državama sa složenim etno-kulturnim zajednicama kakva je Bosna i Hercegovina, nije obavezno homogeniziranje naroda na fizički neprekinutom teritoiju da bi ostvarivao svoj etno-kulturni, odnosno narodni suverenitet, jer politički suverenitet i kao narod i kao građani ostvaruju na cijelom državnom prostoru države čiji su oni građani. Otuda entitetsko državljanstvo u našem slučaju, ne smije biti smetnja ostvarivanju prava iz državljanstva države Bosne i Hercegovine na cijelom njenom državnom teritoriju.


Iz ovakvog pogleda na Bosnu i Hercegovinu proizilaze i sve druge konsekvence u organiziranju institucija Bosne i Hercegovine i ostvarivanja međunarodno priznatih ljudskih prava i osnovnih sloboda na cijelom prostoru Bosne i Hercegovine sadržanih u članu II. Ustava Bosne i Hercegovine. U Ustavu BiH, u navedenom članu sadržana je imperativna odredba (član II.1.) koja obavezuje Bosnu i Hercegovinu da osigura najviši nivo međunarodno priznatih ljudskih prava i osnovnih sloboda pobrojanih u katalogu prava u članu II.-3- i ustavnoj klauzuli o "nediskriminaciji" i pravima "izbjeglica i raseljenih lica" u istom članu II. Ustava Bosne i Hercegovine.


Kako Bosna i Hercegovina može odgovoriti toj svojoj obavezi? Samo tako što će u skladu s tom normom morati organizirati svoje institucije. Zato organiziranje institucija Bosne i Hercegovine samo po osnovu člana III.-1. Ustava BiH, nije dovoljno. Institucionalno organiziranje Bosne i Hercegovine mora voditi računa, dakle, i o članu II. koji se odnosi na ljudska prava i osnovne slobode, ali i o članu III.-5. koji obavezuje BiH da preuzme nadležnosti i u onim stvarima koje su predviđene u Aneksima 5, 6, 7. i  8. Općeg okvirnog sporazuma. Dakle, u pitanjima arbitraže, ljudskih prava, povratka izbjeglih i raseljenih lica i zaštiti kulturne i prirodne baštine Bosne i Hercegovine, kao i u stvarima potrebnim za očuvanje suvereniteta, teritorijalnog integriteta, političke nezavisnosti i međunarodnog subjektiviteta Bosne i Hercegovine. Ovim istim članom ustava, obavezuju se entiteti da pregovaraju s ciljem uključivanja i drugih pitanja u nadležnost institucija Bosne i Hercegovine, uključujući korišćenje izvora energije i zajedničke privredne projekte.

Posebne nadležnosti za Bosnu i Hercegovinu proizilaze iz člana III.5. i V-5. u pogledu formuliranja zajedničke sigurnosne politike Bosne i Hercegovine i funkcioniranja oružanih snaga u skladu sa suverenitetom i teritorijalnim integritetom Bosne i Hercegovine.
U ovom kontekstu se podrazumijevaju nadležnosti Predsjedništva BiH kao vrhovne civilne komande svih oružanih snaga u BiH, njegove odgovornosti za donošenje jedinstvene strategije odbrane BiH, jedinstvene sigurnosne politike, konstituiranje jedinstvene obavještajno-sigurnosne službe, jedinstvenog generalštaba oružanih snaga u BiH, državne policije, jedinstvene granične službe, pasoša, izvornih prihoda države, jedinstvene spoljne i vanjsko-ekonomske politike, jedinstvenog tržišta, jedinstvenog sudskog sistema, tužilaštva i javnog pravobranilaštva itd.

Činjenica da neke institucije Bosne i Hercegovine u Ustavu nisu izričito navedene, ne znači da nema ustavnog osnova da one budu uspostavljene. Taj osnov postoji u članu III.5.: »Dodatne institucije mogu biti uspostavljene prema potrebi za vršenje ovih nadležnosti«. Kao što su npr. Oružane jedinice specijalne namjene čije postojanje proizilazi iz obaveza BiH kao članice UN, OSCE i budućeg članstva u Partnerstvu za mir, NATO savezu itd.; državne policije za zaštitu stranih ambasada, kontrole na međunarodnim putevima, granične službe, itd. U red ovih institucija dolazi i uspostavljanje Suda Bosne i Hercegovine, kao redovne sudske instance, koja će štititi ljudska prava i osnovne slobode građana iz kataloga prava pobrojanih u članu II.-3. Ustava BiH, koji bi imao funkciju ujednačavanja sudske prakse u BiH u korišćenju i zaštiti tih prava.


Neke posebne norme Ustava BiH u pogledu izbora u Parlamentarnu skupštinu, Predsjedništva BiH, entitetskih oružanih snaga, pretpostavljene nadležnosti entiteta itd., koje su preferirale nacionalni i entitetski, umjesto građanskog i državnog kriterija formiranja vlasti i oružanih snaga, bio je ustupak nacionalnim ekstremistima, kao cijena za postizanje Mirovnog sporazuma kojim je zaustavljen rat u Bosni i Hercegovini. Tek u postupku dalje implementacije Ustava BiH treba se koristiti Evropskom konvencijom za zaštitu ljudskih prava i osnovnih sloboda i njenim protokolima koji zajedno sa 15 međunarodnih konvencija sadržanih u Dodatnom sporazumu o ljudskim pravima koji će se primjenjivati u Bosni i Hercegovini, u Aneksu I, na Ustav Bosne i Hercegovine, čine sastavni dio Ustava Bosne i Hercegovine. Ove konvencije su silom samog Ustava postale ustavne norme prema kojima treba dovesti u sklad one ustavne norme koje nisu u skladu sa međunarodnim pravom i međunarodnim konvencijama kojim se zaštićuju ljudska prava.


Zatim, tu je Dokument drugog sastanka Konferencije o ljudskoj dimenziji OSCE, iz Kopenhagena 1990. godine (paragrafi 7. i 8.) koji predstavlja Prilog na Aneks 3. o izborima.


U tom smislu je članom X. Ustava BiH predviđena amandmanska promjena Ustava koju treba izvršiti u skladu sa Evropskom i drugim međunarodnim konvencijama i relativizirati isključivo nacionalne kriterije pri formiranju vlasti i oružanih snaga, a uvesti i neutralne, građanske kriterije. Nacionalne zadržati samo tamo, ukoliko se zaista radi o pitanju od vitalnog interesa za neku etničku zajednicu.


Na kraju da zaključim. Budućnost BiH nije ni u uniji, ali ni u prostoj decentraliziranoj državi sa dva autonomna entiteta, već u regijama koje neće imati nacionalne predznake, u kojoj će se na cijelom državnom prostoru poštovati ravnopravnost sve tri etničke zajednice i prava pripadnika nacionalnih manjina, kao i onih građana koji se nacionalno ne opredjeljuju.

